
Inatsisartut  Suleriaasianni  § 35 naapertorlugu apeqquteqaat  aallaavigalugu oqallisissiaq imaattoq 
matumuuna saqqummiuppara:

Nunaqarfinni  illu  sulliviit  pioreersut  innuttaasunut  kulturikkut  suliniarnermut  katerisi-
maartarfiusinnaanngorlugit  piorsarneqarsinnaanissaannut  misissuiffigineqarnissaat  pillugu 
apeqquteqaat aallaavigalugu oqallinnissamik siunnersuut.
(Inatsisartunut ilaasortaq, Ruth Heilmann Siumut)

Tunngavilersuut:
Nunatsinni  nunaqarfinni  illut  sulliviit  marlussuinnaapput  pitsaasorujussuarmik  uunga 
oqallinnissamik  siunnersuutaasumut  naapertuuttumik  tassalu  kulturikkut  aaqqissuussinermi 
katersuuffiusinnaasutut ilusilersugaasut.

Ilisimavarput  nunaqarfiit  ilai  katersortarfeqarnikkut  assut  ajornartorsiuteqartut,  taakku 
nutaanngilisimanerat peqqutaalluni.

Inatsisartuni  sinerissami  angalaartarnitsinni  tamanna  ilisimalersimavarput  iliuuseqarfigineqarnis-
saalu  pisariaqarluni,  taamatut  pitsanngorsaateqarnikkut  nunaqarfimmiut  kulturikkut 
atugassaqartinneqarneratigut annertuumik pitsanngorsaataasinnaammata.

Illu  sulliviit  innaallagialersugaapput  kiassateqarput,  uffarfeqarlutik  allatigullu  atortorissaaruteqar-
lutik.  Amerlasuutigut  nunaqarfimmiunut  uffarsinnaanermut  errorsisinnaanermullu 
periarfissatuaqartitsisuupput.

Kissaatiginarporlu  nunaqarfimmiut  aamma  allatuulli  timersornikkut,  qittannikkut  allatigullu 
inissaqartinneqarlutik periarfissaqartinnissaat.

Tamanna  piviusunngortinniarlugu  nunaqarfinni  illu  sulliviit  atorluarneqarsinnaanerat  takor-
loorneqartut ilagaat. 

Taamatut  illut  piareersimareersut  atorluarnissaat  aqqutissaalluartutut  isumaqarfigaarput. 
Piorsaavigineqarnerisigut  kulturikkut  sammisaqartitsiviusinnaalissagamik   aamma  timersornikkut 
meeqqanut,  inuusuttunut,  utoqqarnut,  ilaqutariinnut  nunaqqatigiinnullu  timikkut  tarnikkullu 
peqqissaataasumik  periarfissiissalluni  soorluttaaq  peqatigiiffinni  suliniartut  oqinnerusumik 
atugassaqartinneqalersinnaallutik.  Tamakkulu  kissaatit  piviusunngortinneqassappata 
avaqqunneqarsinnaanngilaq  illu  sulliviit  aammalu  pisariaqartisineq  aallaavigalugu 
inerisaavigineqartariaqarneri  inissaqartitsilluni  aaqqissuussanik  assigiinngitsunik 
ingerlatsisinnaalerniassammata.

Isumaqarpunga  inatsisartoqatima  isumaat  oqallisiginerani  tusassallugu  neriulluinnarlungalu 
misissuineq  siunissamut  isigisumik  pisariaqartoq  kommunit  suleqatigalugit  ingerlatsineq 
ingerlanneqarsinnaaqqullugu.

